
dia berdoewa larie, lantas batja-batja, en itoe 2 siloeman balik kombalie, en darie sebab itoe Tan die dalem peroetnja kloewar apie, dia tiada bole tahan, dia dateng bekoewie minta ampoen tiada branie lagie, Wakong tanja: sekarang kita bertiga maoe pegie kemana? ini 2 siloeman kata lebie bae kita tingal sadja die ini Goenoeng, saban taon Radja Kok Ong anterin Tong Lam Lie (2 anak ketjil, 1 lakie 1 prampoean) boeat kita makan, Wakong kata: sekarang tiada bole makan orang! kita tjoema minta Radja bikinin kita bertiga gambar dengen Bio boeat kita tingalin, itoe soeda sampe, sekarang kauw berdoewa kasie Kok Ong mengimpie: „sekarang mistie bikinin kita bio, kaloe Sembaijang djangan pake Tong Lam Lie, Sembaijang njang biasanja sadja, nantie kita kasie sawa padienja njang bagoes dengen laen-laen taneman djoega, soepaija orang ketjil bole senang, dengen selamat (Hong Tiauw lesoen Koktaij Bin-an)”, en sampe malem dia berdoewa kasie Kok Ong mengimpie, pegimana dia berkata, en sampe besok pagie Kok Ong doedoek die kantornja. segala mantrie-mantrie ketjil besar dateng die itoe kantor membrie hormat die depan Radjanja, Kok Ong lantas tjerita: semalem djem poekoel 2, kamie mengimpie ada 2 Toapekkong dateng kasie taoe: „kaloe maoe Sembaijang djangan pake Tong Lam Lie, pake biasanja sadja orang Sembaijang, en toeloeng bikinin Bio sama gambar, en nantie die toeloeng kerdja bae ini negrie (Hong Tiauw Iesoen Koktaij Binan)”. Kok Ong tanja sama mantrie-mantrienja die mana tempat bole bikin 1 Bio? mantrie mantrienja kata: die loewar kota ada 5 pal, die sitoe ada bionja Hwe Piauw Tjiangkoen, itoe bio bole kita rombak sadja bikin Bio baroe, namai „Tian Ong Soe", Kok Ong denger mantrienja

